
	చ.	
అతనికి నుద్భవించె నభియాతిమహాంబుధికుంభసంభవ

ప్రతిముఁడు సింగభూవిభుఁ డభంగపరాక్రమశాలి శౌర్యవ

ర్ధితుఁడు వివేకశీలుఁ డతిధీరుఁడు నిర్మలకీర్తికామినీ

రతుఁడు సమగ్రదానగుణరమ్యుఁడు సౌమ్యుఁడు బుద్ది నెంతయున్.

	ఉ.	
బల్లిదుఁ డైనసింగనరపాలున కుద్భవ మైరి ధాత్రి శ్రీ

వల్లభమూర్తు లైన పెదవల్లభుఁడున్ బినవల్లభేంద్రుఁడున్

సల్లలితప్రతాపబలసాహసనీతివివేకసంపదన్

దొల్లిటి రామలక్ష్మణులదోయి యనంగ మహానుభావు లై.

	వ.	
అం దగ్రజుండు.

	చ.	
తిరుగనిమందరాద్రి కళ దీయనిపూర్ణశశాంకుఁ డాజులన్

సురుగనిపార్థుఁ డీశుకను సోఁకనిమన్మథుఁ డొక్కబొంకునుం

బొరయనిధర్మసూతి యుడి వోవనికల్పమహీరుహం బనన్

వరగణధాముఁ డైన పెదవల్లభభూవరుఁ డొప్పు నెంతయున్.

	క.	
అన్నరపతిపుణ్యాంగన, యన్నలదేవమ్మ గెలుచు నన్నలుదేవిన్

సన్నుతగుణసౌందర్యస, మున్నతవిభవముల నన్న నునిదలు సరియే.

	వ.	
ఆదంపతులపురాకృతపుణ్యవిశేషంబున.

	క.	
సుతు లుదయించిరి సింగ, క్షితిపతియును దమ్మవిభుఁడు శ్రీతిరుమలభూ

పతియుఁ గలికాలమున నొక, సతికిని రామత్రయంబు జనియించెనొ నాన్.



	 33







	వ.	
అమ్మహీశ్వరులలోఁ దమ్మక్షితీశ్వరుండు.



	 34







	సీ.	
త్రిభువనాలంకారదీపిరతధావళ్య, వరకీర్తిమల్లికావల్లభుండు

నిజభుజాసికుఠారనిర్భిన్నదుర్వార, పరనృపాలకమన్యభార్గవుండు

కింకిణీఘంటికాంకితసింధుఘోటక, బహుసైన్యరణరంగభైరవుండు

బంధుసంరక్షణప్రకటమహాభాగ్య, బంధురసహకారబాంధవుండు



	 







	గీ.	
నతమహీపాలమస్తకన్యస్తమృదువి, రాజమానపదాబ్జుండు రాజవరుఁడు

రాజమాత్రుండె విభవవిభ్రాజితుండు, వల్లభూపాలతమ్మభూవల్లభుండు.



	 35







	మ.	
మనుమార్గుం డగుతమ్మభూపతికి వేమాజాంబకున్ బుత్త్రుఁ డై

జనియించెన్ బసవేంద్రుఁ డర్థిజనభాస్వత్కల్పభూజాత మై

వనితామన్మథుఁ డై వివేకనిధి యై వారాశిగంభీరుఁ డై

యనతారాతిమహాంధకారపటలీహంసప్రతాపాఢ్యుఁ డై.

	వ.	
మఱియు నేవంవిధగుణగణాలంకృతుం డైనబసవభూపాలుండు.

		 ఈ పేజీలో చివరి మార్పు 26 ఫిబ్రవరి 2023న 19:32కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

